Mga Kasabihan Introduksyon

Ang salita ng Diyos ay dumating sa bayan ng Israel sa iba’t ibang paraan. Nasabi na natin na nagsimula ang mga aklat ng mga propeta at mga aklat ng kasaysayan sa pangangaral ng mga propeta at sa pagninilay sa kasaysayan ng Israel ng mga mulat sa kalagayan ng relihiyon.

Subalit may mga tao ring may kakaibang saloobin. Mas interesado silang pagnilayan ang asal ng tao, ang pakikipagsapalaran sa buhay, ang papel ng kayamanan, at ang magkaibang kapalaran ng iresponsable at ng nakapangyayari sa kanyang mga pagnanasa. Higit sa lahat, pinakamahalaga sa kanila ang malaman kung may katarungan nga sa mundong ito.

Sa ganitong mga paksa nabuo ang pangmadlang karunungan ng lahat ng bayan ng anumang panahon. May nababalitaan tayong karunungang Intsik, karunungang Hindu… Tiyak na nauna ang karunungan ng Gitnang Silangan kung panahon ang pag-uusapan. Tatlumpung siglo bago kay Kristo, laganap na ang mga kasulatan tungkol sa karunungan sa Ehipto at Mesopotomia (at alam nating ang Palestina’y nasa pagitan ng mga hangganan ng dalawang bansang ito). Mahabang panahon pa ang lumipas bago tumubog ang mga Israelita sa ganitong agos ng panitikan na tinatawag na “pangkarunungan”: tinipon ni Haring Solomon ang mga unang “pantas”. Ang mga unang gawa nila (tulad din ng Mga Kabanata 10-30 ng Kasabihan) ay maraming hiniram sa mga naunang gawa ng mga taga-Ehipto at sa iba pa.

Walang gaanong ginawa ang mga manunulat na ito kundi i-edit ang mga “kasabihan” o “salawikain” ng pangmadlang karunungan. Ngunit ang kanilang mga sinulat ay tutulong sa pagsisikap na mapalago ang kaalaman at kamalayan sa kagandahang-loob ng mga salinlahing darating. Sa panahon ni Jesus, nakakintal na sa isipan ng bayang Judio ang karunungang ito na ang ningning ay nakikita sa lahat ng mga talinghaga at kasabihan ni Jesus.

Kung paanong salita ng Diyos ang mga aklat ng mga propeta, gayon din ang literaturang ito na iningatan at kinilala ng sambayanang panrelihiyon. Ibang klase lamang ito ng salita na nagbibigay ng ibang liwanag sa buhay.

Napakatanda na ang mas malaking bahagi ng aklat (kab. 10-31). Mas huli naman ang unang bahagi (kab. 1-9), mga ikalawang dantaon bago kay Kristo. Napapaloob dito ang pagninilay sa Karunungan ng Diyos, na siyang bukal ng lahat ng karunungan ng tao. Nasa tanyag na ika-8 kabanata ang pinakasukdulan ng pagninilay na ito.

Mga Kasabihan komentaryo
• 1.1 Mula sa simula’y nahahati na sa dalawang grupo ang mga tao. Sa isang grupo’y ang maru​runong, kabilang ang matatalino, matatalas ang isip, mabubuti at mga taong res​ponsable. Nasa kabilang grupo na​man ang mga hangal, pati na ang mga tanga, sinu​nga​ling, at masasama.

Ang pagkatakot kay Yawe ang simula ng karunungan. Hindi ang kahulugan ng salitang “takot” sa Biblia ang ibig sabihin nito para sa atin. Sa katu​nayan, hindi ito pagkakaroon ng takot sa Diyos kundi ang pagkakaroon ng kamalayan na kumikilos siya sa harap ng Diyos at may pana​nagutan siya sa kanya. Sa katapatan at pagsunod ibinabatay ng mga “takot kay Yawe” ang kanilang mga disisyon.

• 20. Paanyaya sa pagbabalik-loob ngayon. Bukas ay huli na. Ganito rin ang sasabihin ni Jesus: Mt 7:21 at 25:1.

Ang karunungan ay sumisigaw sa mga kalye. Sino’ng makapagsasabing walang gumising sa kanya at nagturo sa kanya ng daan? Ang mga kundisyon ng buhay na di-makatao ay nagbu​bunga ng isang bayang iresponsable, ngunit mga iresponsableng tao rin ang nagpa​paging-di-makatao sa daigdig. Gayun​man, ang lahat ay inaanyayahang lumabas mula sa kanilang ugaling “bahala na”.

Di nila pinili ang pagkatakot kay Yawe. Ma​daling ipagdahilan ang sarili: “Wala naman akong masamang hangarin, kapabayaan lamang ito.” Di-tinatanggap ng karunungan ang ganitong mga dahilan. Ang kapa​ba​yaan ay isang uri ng pagbale-wala sa Diyos.

• 2.1 Ipinagsasanggalang ng karunungan ng Diyos ang mga nagmamahal sa kanya laban sa masasamang impluwensiya. Hindi na sila parang daya​ming inililipad ng hangin, o sa ating daigdig, isang numerong nawawala sa pulutong, sunud-sunuran sa paghikayat ng midya at ng iba pang pang-aakit ng mundong kon​sumerista. Nilala​banan nila ang tawag ng mga lasenggo, ng mga babaeng magaslaw at ng mga kabar​kadang walang prinsipyo sa buhay.

• 3.5  Tinatalakay sa unang talata ang mga salo​obing naghahatid sa karunungan: kaba​baang-loob, pagiging handang isakripisyo ang hinihingi ng Diyos, hindi nasisiraan ng loob kapag itinutuwid ni Yawe na ibig sabihi’y dumarating ang mga pagsubok (tingnan ang Heb 12:5 at Pagbubunyag 3:19).

Iginigiit ng Mga Kasabihan ang kahalagahan ng payo, disiplina at pagtutuwid. Ang mamuhay ayon sa sariling kalooban at sariling mga pantasya ay sanhi ng lahat ng klase ng kapahamakan. Inuulit-ulit ito sa Mga Kasabihan (tingnan ang 5:12).

Iyan ay sa ikabubuti ng iyong katawan. Tinitiyak sa iyo ng mga aral ng karunungan ang buhay at kaga​lingan. Pampalusog nga ito pati na sa katawan (3:8 at 4:22).

• 4.23 Higit sa lahat, pag-ingatan ang iyong puso sapagkat ito ang pinang​gaga​lingan ng buhay. Huwag nating kalimutan na sa Biblia, ang kahulugan ng “puso” ay lahat ng nasa kalo​oban ng tao: ang kan​yang kon​siyensya, mga adhikain, mga sariling pa​man​​tayan. Ito’y isang panawagan na huwag pa​yagan ang sariling matangay ng aktibismo, o isara ang ating mata sa isang aspeto ng ating ugali, na suriin sa ating mga motibo kung saan ang ating mabuting in​​tensyon ay napakadaling haluan ng ibang di-gaanong mabuti. Ang lahat ay dapat isailalim sa liwanag ng pananampalataya.

• 5.15. Uminom ng tubig ng iyong sariling tapa​yan. Maging responsable sana muna ang tao sa kanyang buhay-may-asawa. Tinatalakay sa kabanatang ito ang kinahihinatnan ng kahalayan. Inaanyayahan din nito ang lalaki na pahalagahan ang ma​tamis na pagsasama nila ng kanyang asawa at maging “nobyo” pa rin ng kanyang asawa pagkalipas ng ma​raming taon: palaging magkaroon ng pag-ibig sa kanya.

Kakatwa na sa panahon natin, kailangan pang ipa​​alaala ang mga bagay na ito sa isang masa​ganang lipunan na ang pagtataksil sa asawa ay pina​pu​purihan na wari ba’y pinadadami nito ang posibilidad ng pag​ligaya at pagkatagpo sa sarili. Ang paghamak sa katapatan at sa pamilya ang unang sanhi ng pag​ka​matay ng bansa: kuma​kaunti ang mga bata at pagka​makasarili ang naghahari. Alam ng Biblia na mara​ra​ting lamang ng mga tao ang kaganapan kung susundin nila ang batas, at naghahatid lamang ng panghihina ng naunsiyaming puso ang kaha​layan.

• 6.1 Narito ang iba’t ibang uri ng payo.

6:1-5. Ang taong responsable, na lubos na ma​​pag​bigay nga at matulungin, ay lagi pa ring mag-iisip muna bago italaga ang sarili.

6:9-11. May mapupulot na aral sa mga bersi​kulong ito at sa 26:14 ang tamad bumangon.

Pagkatapos ng bahaging ito, matatagpuan ang isang mahabang pagtalakay sa mga bunga ng paki​kiapid kaalinsabay ng buhay na puno ng kasinu​ngalingan at pagkaalipin.

• 8.1 Muling nagsasalita sa tulang ito ang Karunu​ngan. Nauunawaan natin na ang Karunungang ito ay walang iba kundi ang karunungang napapaloob sa mga aklat ng Biblia.

Hindi mga titik na patay ang mga salita ng Biblia pagkat may kung anong taglay ang mga ito mula sa Diyos, na nagbibigay-buhay sa tao. (Sasabihin din ni Jesus na binhi ang salita ng Diyos.)  

Nakalista ang lahat ng pakinabang na matatanggap ng isang masugid na nagbabasa ng Biblia: ang una’y ang takot sa Diyos, o pagpapahalaga sa Diyos nang higit sa lahat. At ikalawa’y kaalamang nagbibigay-kakayahan sa atin na mamuno sa mga tao at panin​digan ang mga pananagutan. At ang huli’y, tagumpay sa buhay.

Iniisip ng maraming kabataan at matatan​dang hindi nakapag-aral na lagi silang magiging mababa kaysa iba. Naniniwala sila na hindi nila kayang mag-apostolado at tumulong sa kapwa. Dapat nilang mala​man na ang regular na pag-aaral ng Biblia ay hindi lamang magpapalakas ng kanilang pananam​pala​taya, kundi ito ang magi​ging umpisa ng pagkatuto ng tao at magbibigay-kakayahan sa kanilang gumabay sa iba.

• 22. Nilikha ako ni Yawe, sa pagsisimula ng kanyang gawain. Pansinin ang matulaing paraan ng pagpapakilala sa karunungan, na waring isang tao ito, na parang anak na babae ng Diyos: Nag​lalaro ako sa kanyang harapan; naglalaro sa sang​kalupaan. Na​papaloob sa gani​tong mga paglalarawan ang isang karana​san sa Diyos sa mga huling dantaon bago kay Kristo.

Matagal na panahon nang iginigiit ng Biblia na iisa lamang ang Diyos, at wala siyang pakialam sa di-mabilang na mga diyos ng mga pagano. Subalit nga​yon, nadarama ng sumasampalataya na may kung anong kulang sa kaalaman niya tungkol kay Yawe. Paano magiging bukal ng buhay at pag-ibig ang Diyos kung nakukulong siya sa kanyang pag-iisa? Salamat sa Biblia, nalalaman ng sumasampalataya na bukod sa pagiging Diyos na Banal at Kataas-taasan, kapiling pa rin si Yawe at buhay sa kanyang bayan, gaya halim​bawa sa Templo at sa Ulap. At inihahayag niya ang kanyang sarili sa mga propetang pinadadalhan niya ng kanyang Espi​ritu.

Kaya sa mga huling aklat ng Matandang Tipan, pinag-uusapan ang tungkol sa Espiritu, Karunu​ngan, Kapangyarihan, at Kalinga ng Diyos na para bang ang mga ito’y parehong sa Diyos at iba rin sa kanya, parang mga tauhang nakikibahagi sa mahiwagang buhay ng Diyos, at sa pamamagitan nila’y nakiki​sangkot ang Diyos sa buhay ng tao.

Isa itong paraan ng paghahanda sa dakilang paghahayag na magaganap sa pagdating ni Jesus. May tatlong Persona sa Diyos, at mula sa simula’y kaisa na ng Ama ang kanyang walang-hanggang Anak na “sa pamamagitan niya ginawa ang lahat ng bagay”, at dumating upang mamuhay sa piling ng mga tao (tingnan ang Jn 1:1-4; Col 1:15 at Heb 1:2-3).

Kayat ang Karunungan ay isang larawan ni Kristo. Pero natutuhan din ng mga Kristiyano na ituring ito bilang larawan ng kanilang inang si Maria. Sa katu​na​yan, higit sa sinumang nilalang, si Maria ang mula’t mula’y nasa plano na ng Diyos. Karapat-dapat siyang tawaging “Luk​lukan ng Karunungan” sapagkat ganap siyang nakipag-isa sa kanyang Anak, ang Karunungan ng Diyos.

Mapalad ang nakikinig sa akin. (34) Ganito ang sinasabi ng Karunungan ng Diyos sa baguhang nag-uumpisa pa lang humakbang sa paghahanap ng karu​nungan.

Sino ang baguhang ito? Siya marahil iyong nag​palista para matutong bumasa at sumulat dahil gusto niyang mapabuti ang kanyang kalagayan. O, iyong nagsasakripisyo ng kan​yang mga araw ng pahinga para magseminar tungkol sa mga unyon upang mas mapagling​kuran niya ang kanyang mga katrabaho. O, iyong nag-aaral sa gabi pagkatapos ng trabaho. O, iyong hindi natutulog hangga’t silang mag-asawa’y hindi muna nakapagbabasa ng Biblia. Sa Diyos mismo galing ang karunungang makukuha mo. Siya ang bukal ng tanang katotohanan at tinatawag niya ang tao na makibahagi sa kanyang karunungan.

Maaaring hindi marating ng istudyanteng ito ang napakataas na kaalaman, ni makapagtapos sa mun​dong ito. Hindi bale. Sapagkat nagpasya siyang ma​mu​hay na mas responsable at paun​larin ang kanyang kakayahan bilang tao, itinu​turing siya ng Diyos na isa sa kanyang mga anak, at balang araw, ibibigay nito sa kanya ang tunay na karunungan na nasa Diyos.

Dalawang magkatulad na teksto ang matatagpuan natin sa Kar 7:21 at Sir 24:5.

• 9.1 Madali nating makikita ang larawan ni Kristo sa ilang bersikulong ito. Ang Karunungan ang larawan ng Anak ng Diyos. 

Makikita natin sa Mateo 22:4 ang paanyaya sa bangkete. Tinatawag ang lahat, mayaman at ma​hirap, ang matino pati na ang hangal, na mag​bagong-buhay.

Ang tinapay at alak na ibinibigay ng Karunu​ngan ay magiging katawan at dugo ni Jesus pagdating ng araw (tingnan ang Jn 6).

Lagi nating kapiling ang Diyos sa ating buhay. Ibinibigay niya ang kanyang sarili at pinakakain ang tao. Inaanyayahan niya tayong buksan ang ating mga palad upang kunin ang kanyang iniaalok. Ibinibigay niya sa atin araw-araw ang kailangan natin para malu​tas ang mga problema ng sangka​tauhan sa ngayon.

• 10.1 Narito ang pinakamatandang bahagi ng aklat ng Mga Kasabihan. Isang koleksyon ito ng mga kasabihan at mga salawikain na ipinapalagay na ga​ling kay Haring Solomon (kabanata 11-22). Kasunod naman nito ang mga kasabihang may ibang pinang​galingan. Tingnan ang 22:17; 24:23; 25:1; 30:1; at 31:1.

Mas angkop na bigyang-diin sa bahaging ito kaysa alinman na ang mga salita ng Biblia ay kapwa Salita ng Diyos at mga salita ng tao. Bilang salita ng Diyos, ang mga kasabihang ito ay laging may halagang magbabala at may lakas na magturo. Pero salita rin ng tao ang mga ito – mga butil ng karunungang inipon ng isang ma​tan​dang bayan mula sa isang karanasang iba kaysa atin. Kayat hindi natin maaasahan sa mga ito ang Kristiyanong kaalaman na sa darating na panahon pa makukuha sa plano ng Diyos. Mahusay siyang guro at gumugol siya ng maraming siglo para mabigyan ng karu-nungan ang kanyang bayan.

Ipinahihiwatig ng mga kasabihang ito ang mga ka​ta​ngiang angkop sa taong responsable:

–
Napaghahandaan ang darating, kayang kontrolin ang sarili, may kakayahang magtiyaga sa kanyang asal, at hindi tamad.

–
Maingat at hindi basta nagtitiwala kani​numan (tingnan ang 12:23; 14:6; 14:15; 25:17).

–
Makatarungan at marunong magpatawad (28:2; 31:8; 21:26; 25:21).

–
Kayang pigilan ang kanyang dila (1:3).

–
Marunong magtuwid sa kanyang mga anak (13:1).

• 31.10 Nagkaroon ng Araw ng Ina sa kasa​lu​kuyang panahon bilang parangal sa mga babaeng ginu​gugol ang kanilang buhay sa mga pangka​rani​wang gawain sa bahay. At sa pama​magitan ng kani​lang mga sakripisyo at pag-ibig, naitatayo nila ang pinaka​mabuti sa ating mundo. May ganito ring pana​naw ang tulang ito na nagpipinid sa aklat ng Mga Kasabihan.

Hindi nagkataon lamang na ang tulang ito ang nagpipinid sa aklat ng Kasabihan. Ang Karu​nungan sa Israel ay di gaya ng pilosopiya nga​yon: mga inte​lektwal na pagninilay na mala​yong-malayo sa tunay na buhay at bahagya lamang ang pagnanais na maka​diskubre ng mga dahilan para mabuhay. Ang karu​nungan, higit sa lahat, ay kaalaman ng pagsa-saayos ng sariling buhay, gaya ng sinabi ni Solomon. At sa katunayan, ang mga babae kalimitan ang may pa​ngunahing papel sa pagkakaroon ng masa​yang ta​hanan at paghubog sa mga taong nananalig sa bu​hay upang maging kapaki-pakinabang sila sa mundo.

Nakalista rito ang maraming gawain ng mga babae. Ang masaya at masaganang tahanan ay bunga ng pinagsamang asikaso at mga gawaing hindi talagang pinahahalagahan ni pinasasalamatan. 

Sa Israel, mga lalaki ang nakapangyayari. Mas nagtatrabaho ang mga babae kaysa mga lalaki. Ha​bang nag-uusap-usap ang mga lalaki sa “may pin​tuan” ng kanilang nayon, ang mga babae naman ang nag-aasikaso ng bahay at ng taniman at nag-aalaga sa mga bata. Inaan​yayahan ng tulang ito ang mga lalaki na parangalan at pasalamatan ang kanilang mga asawa.

